
သူၣ်ညိးတၢ်ဆါ B ကသံၣ်ဒီသဒၢ ဒီသဒၢနဖိလၢသးသမူ-ဒီစိၤတၢ်ဆူးတၢ်ဆါ, သူၣ်တၢ်ဆါဒီးသူၣ်ခဲစၢၣ်နးနးကလဲာ်သ့န့ၣ်လီၤ.
ဘၣ်မနုၤအဃိ ယဖိလိၣ်ဘၣ်သူၣ်ညိးတၢ်ဆါ B ကသံၣ်ဒီသဒၢဖဲအိၣ်ဖျဲၣ်ထီၣ်အခါန့ၣ်လဲၣ်.
တၢ်ဟ့ၣ်ကူၣ်လၢတၢ်ကဆဲးန့ၢ်ကသံၣ်ဒီသဒၢဖဲအိၣ်ဖျဲၣ်ထီၣ် 24 နၣ်ရံၣ်အတီၢ်ပူၤလၢက-
ဒီသဒၢတၢ်ဆါရၤလီၤသးလၢမိၢ်ဆူအဖိအအိၣ်, မ့တမ့ၢ် လၢပှၤလၢအိၣ်ဒီး တၢ်ဆါဘၣ်ဂာ်လၢအိၣ်ဘူးဘူးတံၢ်တံၢ်လိာ်သးအအိၣ်
မၤစှၤလီၤတၢ်လီၤဘၣ်ယိၣ်လၢနဖိကအိၣ်ထီၣ်ဒီးသူၣ်ညိးတၢ်ဆါ B တၢ်ဆါထၢ.
တၢ်ကဆဲးန့ၢ်ကသံၣ်ဒီသဒၢအံၤဖဲအိၣ်ဖျဲၣ်ထီၣ်သီအခီၣ်ထံး 7 သီအတီၢ်ပူၤသ့စ့ၢ်ကီးန့ၣ်လီၤ. လၢတၢ်ဒီသဒၢကတူၢ်ယံာ်ယံာ်အဂီၢ် တၢ်ကဆဲးအါထီၣ်ကသံၣ်ဒီသဒၢ  ဒ်ပှၤဖိသၣ်ဆံးတၢ်ဆဲးကသံၣ်ဒီသဒၢတၢ်ရဲၣ်ကျဲၤလီၤညီနုၢ်အိၣ်အသိးန့ၣ်လီၤ. 
ကသံၣ်ဒီသဒၢအံၤတလိၣ်တၢ်ဟ့ၣ်အပှ့ၤလၢ ထံကီၢ်တၢ်ဆဲးကသံၣ်ဒီသဒၢတၢ်တိာ်ကျဲၤ (National Immunisation Program) အဖီလာ်ဘၣ်န့ၣ်လီၤ. 
မ့ၢ်သူၣ်ညိးတၢ်ဆါ B ကသံၣ်ဒီသဒၢအံၤပူၤဖျဲးဧါ.
ပူၤဖျဲးလီၤ. သူၣ်ညိးတၢ်ဆါ B ကသံၣ်ဒီသဒၢန့ၣ် ပူၤဖျဲးလၢပှၤဖိသၣ်ဆံးအိၣ်ဖျဲၣ်ထီၣ်သီတဖၣ်အဂီၢ်န့ၣ်လီၤ. 
ပှၤဖိသၣ်ဆံးအိၣ်ဖျဲၣ်ထီၣ်သီ 90 မျးကယၤခဲလၢာ်လၢ Victoria အပူၤန့ၣ် ဆဲးဘၣ်သူၣ်ညိးတၢ်ဆါ B ကသံၣ်ဒီသဒၢန့ၣ်လီၤ.
တၢ်အံၤတမၤဘၣ်ဒိ တၢ်ဟ့ၣ်ဒုးအီဖိသၣ်ဒီးနုၢ်ထံဘၣ်ဒီး ကသံၣ်အတၢ်ဒိဘၣ်တဖၣ်န့ၣ်ဆံးစှၤဝဲ, ဒ်အမ့ၢ် တၢ်ဂီၤပြုထီၣ် ဒီး တၢ်ညိးထီၣ်ဖဲတၢ်ဆဲးကသံၣ် ဒီသဒၢအလီၢ်န့ၣ်လီၤ.
ယဖိမ့ၢ်အိၣ်ဖျဲၣ်ထီၣ်ဆိလၢအမုၢ်အလါတဘၣ်တခီလဲၣ်.
တၢ်ဟ့ၣ်ကူၣ်လၢ ပှၤဖိသၣ်ဆံးလၢအိၣ်ဖျဲၣ်ထီၣ်ဆိလၢအမုၢ်အလါတဘၣ်တဖၣ် (စှၤန့ၢ် ဟုးသးအိၣ်အကတီၢ် 32 နွံ) မ့တမ့ၢ် ဒီးတၢ်အိၣ်ဖျဲၣ်ထီၣ် အတယၢၢ်စှၤ (စှၤန့ၢ်  2000 ကြဲ(မ)) တဖၣ် ကဆဲးအါထီၣ်ကသံၣ်ဒီသဒၢဖဲအသးအိၣ် 12 လါလၢကအိၣ်ဒီးတၢ်ဒီသဒၢလၢ အတူၢ်ယံာ်အဂီၢ်န့ၣ်လီၤ.
သူၣ်ညိးတၢ်ဆါ B န့ၣ်မ့ၢ်တၢ်မနုၤလဲၣ်.
သူၣ်ညိးတၢ်ဆါ B န့ၣ်မ့ၢ်ဘဲရၢးတၢ်ဆါဃၢ်လၢအဘၣ်ကူဘၣ်ဂာ်တၢ်ဒိၣ်မး လၢအမၤဘၣ်ဒိသူၣ်န့ၣ်လီၤ. ပှၤဒိၣ်တုာ်ခိၣ်ပှဲၤတနီၤဒုးထီဒါတၢ်ဆါဘၣ်ဂာ်သ့ဒီး ဘျါက့ၤသ့ ဘၣ်ဆၣ်ပှၤဖိသၣ်ဆံးဒီးပှၤဖိသၣ်သးစၢ်တဖၣ်အဂီၢ်, တၢ်အံၤကဲထီၣ်တၢ်ဆူးတၢ်ဆါထၢ (သးသမူဒီစိၤ) လၢအဒုးအိၣ်ထီၣ်သူၣ်တၢ်ဆါဒီး သူၣ်ခဲစၢၣ်သ့န့ၣ်လီၤ. 
သူၣ်ညိးတၢ်ဆါ B အပနီၣ်ပၣ်ဃုာ်ဒီး- 
တၢ်လိၤကိၢ်ထီၣ်
တၢ်ဘှံးတၢ်တီၤသး
တၢ်အီၣ်တၢ်အရီၢ်အလီၤမၢ်
တၢ်သးကလဲၤ
တၢ်အဲၣ်ဒိးဘှိး 
ဖံးဘ့ၣ် ဒီးမဲာ်ချံဘီ 
ညၣ်ထူၣ်ပျၢ်ဆါ မ့တမ့ၢ် စုဆၢခီၣ်ဆၢဆါ.
ပှၤဖိသၣ်ဆံးဒီးပှၤဖိသၣ်လၢအသးအိၣ် 5 နံၣ်အဖီလာ်တဖၣ် အါတက့ၢ်တၢ်ဆါပနီၣ်တဖျါထီၣ်ဘၣ်န့ၣ်လီၤ. 
သူၣ်ညိးတၢ်ဆါ B ဘဲရၢး(စ)တၢ်ဆါဃၢ်တဖၣ် ရၤလီၤအသးဒ်လဲၣ်.
သူၣ်ညိးတၢ်ဆါ B ဘဲရၢး(စ)တၢ်ဆါဃၢ်န့ၣ် ဘၣ်ကူဘၣ်ဂာ်တၢ်သ့ဒိၣ်ဒိၣ်ကလဲာ် ဒီး ရၤလီၤအသးခီဖျိ တၢ်အိၣ်ဘူးဘူးတံၢ်တံၢ်လိာ်သးဒီးပှၤဘၣ်ကူဘၣ်ဂာ်ဒီး တၢ်ဆါအသွံၣ် မ့တမ့ၢ် နီၢ်ခိအထံအနိတဖၣ်န့ၣ်လီၤ. 
ပှၤဖိသၣ်ဆံးဒီးပှၤဖိသၣ်တဖၣ်မၤန့ၢ် သူၣ်ညိးတၢ်ဆါ B ဘဲရၢး(စ)တၢ်ဆါဃၢ်ဖဲ- 
အိၣ်ဖျဲၣ်ထီၣ်အကတီၢ် လၢအမၤန့ၢ်ဝဲလၢမိၢ်လၢအိၣ်ဒီးသူၣ်ညိးတၢ်ဆါ B အအိၣ်
ခီဖျိနီၢ်ခိမိၢ်ပှၢ်အထံအနိလၢဖံးဘ့ၣ်တဲၤဖးအပူၤဖိတဖၣ် မ့တမ့ၢ် ကိာ်ပူၤညိးထီၣ်တဖၣ် ခီဖျိတၢ်အိၣ်ဘူးဘူးတံၢ်တံၢ်လိာ်သးဒီးသူၣ်ညိးတၢ်ဆါ B.
ပှၤအါဂၤတသ့ၣ်ညါလၢအဝဲသ့ၣ်အိၣ်ဒီးသူၣ်ညိးတၢ်ဆါ B ဒီးရၤလီၤတၢ်အံၤဆူပှၤအဂၤတဖၣ်အအိၣ်ဘၣ်န့ၣ်လီၤ.
ယမ့ၢ်အိၣ်ဒီးသူၣ်ညိးတၢ်ဆါ B တခီလဲၣ်.
နမ့ၢ်အိၣ်မူဒီး သူၣ်ညိးတၢ်ဆါထၢ B န့ၣ် နဖိဆံးကလိၣ်ဘၣ်တၢ်ကွၢ်ထွဲလီၤဆီ ဖဲအိၣ်ဖျဲၣ်ထီၣ်အခါန့ၣ်လီၤ. လၢသူၣ်ညိးတၢ်ဆါ B ကသံၣ်ဒီသဒၢ အမဲာ်ညါ, တၢ်ဟ့ၣ်ကူၣ် ကသံၣ်အဂၤတခါလၢတၢ်ကိးအီၤလၢ ‘သူၣ်ညိးတၢ်ဆါ B အံၣ်မၠူၣ်နိၣ်ကလိၣ်ဘူလ့ၣ် (immunoglobulin)’ န့ၣ်လီၤ. တၢ်ဆဲးကသံၣ် ဒီသဒၢ 2 ဘျီအံၤဟ့ၣ်လီၤအါထီၣ်တၢ်ဒီသဒၢလၢနဖိ ကဒီသဒၢထီဒါသူၣ်ညိးတၢ်ဆါ B ဘဲရၢး(စ)တၢ်ဆါဃၢ်အဂီၢ်န့ၣ်လီၤ. တၢ်ကြၢးဆဲးန့ၢ်အီၤကသံၣ်ဒီသဒၢ ခံခါလၢာ်ဖဲ တၢ်အိၣ်ဖျဲၣ်ထီၣ် 12 နၣ်ရံၣ်အတီၢ်ပူၤန့ၣ်လီၤ. 
သ့ၣ်နီၣ်ထီၣ် – နၤဒီးနဖိဆံးကလိၣ်သမံသမိးကွၢ်သးညီနုၢ်ဒီး သူၣ်ညိးတၢ်ဆါကသံၣ်သရၣ်န့ၣ်လီၤ. 
မ့ၢ်ယလိၣ်မၤကွၢ်သးလၢသူၣ်ညိးတၢ်ဆါ B ဖဲတၢ်အိၣ်ဒီးဟုးသးအဆၢကတီၢ်န့ၣ်ဧါ. 
မ့ၢ်. ပှၤပိာ်မုၣ်ခဲလၢာ် ကြၢးမၤကွၢ်အသးလၢသူၣ်ညိးတၢ်ဆါ B တၢ်ဘၣ်ဂာ်အဂီၢ် ဖဲတၢ်သမံသမိးကွၢ်တၢ်အိၣ်ဒီးဟုးသးအကတီၢ်ဒ်အညီနုၢ်အသိးန့ၣ်လီၤ. နမ့ၢ် အိၣ်ဒီး ဟုးသးဒီးအိၣ်ဒီးသူၣ်ညိးတၢ်ဆါ B န့ၣ်, နကြၢးလဲၤဒိးပၠးသးဒီးသူၣ်ညိးတၢ်ဆါကသံၣ်သရၣ်န့ၣ်လီၤ. နကလိၣ်အီကသံၣ်ကသီလၢ ကမၤစှၤလီၤ တၢ်ခွဲးတၢ်ယာ် လၢကဆှၢခီဘဲရၢး(စ)တၢ်ဆါဃၢ်ဆူနဖိအအိၣ် ဖဲတၢ်အိၣ်ဖျဲၣ်ဖိအကတီၢ်န့ၣ်လီၤ.
လၢကမၤန့ၢ်အါထီၣ်တၢ်ဂ့ၢ်တၢ်ကျိၤဘၣ်ဃးဒီး သူၣ်ညိးတၢ်ဆါ B ကသံၣ်ဒီသဒၢဖဲတၢ်အိၣ်ဖျဲၣ်အကတီၢ်န့ၣ်, ကတိၤသကိးတၢ်ဒီးနကသံၣ်သရၣ်, ပှၤဒုးအိၣ်ဖျဲၣ်ဖိ မ့တမ့ၢ် ပှၤဆဲးန့ၢ်ကသံၣ်ဒီသဒၢန့ၣ်တက့ၢ်.
တၢ်မၤန့ၢ်အါထီၣ်တၢ်ဂ့ၢ်တၢ်ကျိၤ
MumBubVax <http://www.health.gov.au/news/mumbubvax-new-website-for-expectant-parents> 
Sharing Knowledge About Immunisation (SKAI) <https://talkingaboutimmunisation.org.au/>
National Immunisation Program Schedule <https://www.health.gov.au/health-topics/immunisation/immunisation-throughout-life/national-immunisation-program-schedule>
Better Health Channel: သူၣ်ညိးတၢ်ဆါ B – တၢ်ဆဲးကသံၣ်ဒီသဒၢ  <http://www.betterhealth.vic.gov.au/health/healthyliving/hepatitis-b-immunisation>
လၢကမၤန့ၢ်အါထီၣ်တၢ်ဂ့ၢ်တၢ်ကျိၤဘၣ်ဃးဒီး သူၣ်ညိးတၢ်ဆါ B ကသံၣ်ဒီသဒၢဖဲတၢ်အိၣ်ဖျဲၣ်အကတီၢ် လၢကျိာ်အဂၤတကျိာ်အဂီၢ်န့ၣ်, လဲၤကွၢ်ဖဲ Health Translations < <https://healthtranslations.vic.gov.au>
နကိးတၢ်ကွဲးကျိးထံဒီးတၢ်တဲကျိးထံတၢ်မၤစၢၤတဖၣ်သ့စ့ၢ်ကီး ဖဲ 131 450.

